
This book is part of the Tamatta Pijunnautiqaqtugut Reading Series, developed  
by the Representative for Children and Youth’s Office. The Tamatta  
Pijunnautiqaqtugut Reading Series was developed to support the reading level 
guidelines outlined in the Department of Education’s reading program,  
Uqalimaariuqsaniq.  Uqalimaariuqsaniq is a sequential and progressive Inuktut  
reading program that supports students in their development as readers.

The Tamatta Pijunnautiqaqtugut Reading Series is a unique, Nunavut-developed  
literacy initiative that incorporates information about child and youth rights  
into a culturally appropriate reading program. This series aims to increase the  
reader’s self-awareness, encourage healthy coping strategies, promote positive  
relationships, demonstrate the importance of effective communication, and  
support the development of self-advocacy skills among young Nunavummiut.  
The Representative for Children and Youth’s Office is committed to advancing  
the rights of children and youth in Nunavut and promoting their voice. For  
more information, visit www.rcynu.ca.

Fiction

Learning about the concept of rights and advocacy

40 pages, past tense, dialogue, story taking place over more than 
one day



	 ᓖᑎᐊᒃᑯᒃ	ᐊᓂᑯᓗᒌᒃ	ᐃᓕᓐᓂᐊᕐᕕᒻᒧᑦ	ᐱᓱᒃᐸᓚᐅᖅᑑᒃ		
ᖃᐅᑕᒫᑦ.	ᐅᑭᐅᖑᓕᕌᖓᑦ,	ᐅᖅᑯᒃᓴᑦᑎᐊᖅᓯᒪᕙᒃᖢᑎᒃ	
ᖁᓕᑦᑕᐅᔭᖅᓯᒻᒪᓗᑎᒃ	ᑐᐊᕕᖅᐸᒃᖢᑎᒃ.	ᓯᓚ	ᐅᖅᑰᓯᓕᕌᖓᑦ,	
ᓱᒃᑲᐃᓐᓂᖅᓴᐅᓪᓗᑎᒃ	ᐱᓱᒃᐸᓚᐅᖅᐳᒃ	ᐅᖃᓪᓚᐅᔭᖅᖢᑎᒃ.	
	 ᓖᑎᐊ	ᖁᕝᕙᓯᓐᓂᖃᓚᐅᖅᑐᖅ	6-ᒥᒃ.	ᐊᓂᓂ	
ᐅᖃᐅᑎᖃᑦᑕᕆᐊᒃᓴᖅ	ᖁᕕᐊᒋᓚᐅᖅᑕᖓ	ᐃᓕᑕᖏᓐᓂᒃ	
ᐃᓕᓐᓂᐊᕐᕕᖕᒥᒃ.	

32



	 ᒨᓯᓯ	ᖁᕝᕙᓯᖕᓂᓕᖕᒥᒃ	4-ᒥᒃ	ᐃᓕᓐᓂᐊᓚᐅᖅᐳᖅ.	
ᐃᓕᓐᓂᐊᖅᑕᒥᓂᒃ	ᖁᕕᐊᒋᔭᖃᓗᐊᒧᑦ		ᐱᔭᒃᓴᓂᒃ	
ᐊᖏᕐᕋᐅᔾᔨᔭᕌᖓᒥᒃ	ᐱᔭᕇᖅᓯᑲᐅᒃᑐᖅᐸᓚᐅᖅᐳᖅ.	ᓈᓴᐅᓯᕆᓂᖅ	
ᖁᕕᐊᒋᓛᕆᓪᓗᓂᐅᒃ.
	 ᐊᓃᕋᔭᓐᓇᖅᓯᔭᕌᖕᒐᑦ,	ᒨᓯᓯ	ᖁᕕᐊᒋᔭᖃᓚᐅᖅᑐᖅ	
ᖃᖕᒐᑕᐅᔭᕆᐊᒃᓴᖅ.	ᓖᑎᐊ	ᐱᖃᑎᒋᒡᒍᓚᐅᖅᑕᖕᒐ.		

	 ᐃᓕᓐᓂᐊᕐᕕᖕᒥ,	ᓖᑎᐊ	ᓱᓪᓗᑯᑖᒃᑯᑦ	ᐱᓱᒃᖢᓂ	
ᐃᒥᕆᐊᖅᑐᖅᖢᓂ.	ᑎᕆᖅᑯᐊᒍᑦ	ᓴᖑᒋᐊᓕᖅᖢᓂ,	ᖁᕕᐊᓚᐅᖅᐳᖅ	
ᐊᓂᑯᓗᖕᒥᓂᒃ	ᑕᑯᒐᒥ	ᓱᓪᓗᑯᑖᒃᑯᑦ	ᐱᓱᒃᑐᖅ.	ᓈᒻᒪᙱᑦᑐᖅ	
ᓇᓗᓇᓚᐅᙱᓚᖅ.	
	 “ᒨᓯᓯ,	ᖃᓄᐃᓐᓇᕕᑦ?”	ᓖᑎᐊᑉ	ᐊᐱᕆᕚ.
	 “ᓱᐊᒃᑕᐅᖅᑲᐅᒐᒪ,”	ᐅᖃᖅᐳᖅ	ᕿᐊᕈᔪᒃᖢᓂ.
	 “ᖃᓄᐃᑦᑐᖃᖅᑲᐅᖕᒪᑦ?”	ᓖᑎᐊ	ᐊᐱᕆᕗᖅ.

	 ᒨᓯᓯ	ᐅᑯᖓᓪᓗᓂ	ᐃᓯᒐᖕᒥᓂᒃ	ᐃᔨᒋᕗᖅ.	“ᓱᖁᑕᐅᙱᑦᑐᖅ,”	
ᐅᖃᖅᐳᖅ.	“ᓵᒻ	ᐊᐱᕆᑐᐃᓐᓇᖅᖢᒍᒃ	ᖃᓄᖅ	ᐊᑭᓐᓇᒥ	
ᑎᑎᕋᖅᓯᒪᔪᖅ	ᐅᖃᖅᓯᒪᖕᒪᖔᑦ.	ᐃᓕᓴᐃᔨᐅᑉ	ᐱᓗᐊᕐᓂᕋᖅᖢᓂᖓ	
ᐊᓂᖁᖅᑲᐅᖕᒪᖓ.”
	 ᓖᑎᐊᑉ	ᖃᐅᔨᓪᓗᓂᐅᒃ	ᒨᓯᓯ	ᐊᑲᐃᓪᓕᐅᕐᓂᖓᓂᒃ.	
ᓈᒻᒪᙱᑦᑐᓕᓚᐅᖅᓯᒪᙱᒃᑲᓗᐊᕐᒪᑦ.
	 ᓖᑎᐊ	ᓱᓕ	ᐅᖃᒃᑲᓐᓂᓚᐅᙱᑎᓪᓗᒍᒃ,	ᒨᓯᓯ	
ᐃᓕᓐᓂᐊᕐᕕᐊᕈᓯᕐᒥᓄᑦ	ᐊᓪᓗᕋᖅᐳᖅ.

	 ᐅᓐᓄᒃᓴᙳᖅᑎᓪᓗᒍ,	ᓖᑎᐊᒃᑯᑦ	ᐃᓕᓐᓂᐊᖃᑎᒌᑦ	ᐱᓱᓕᖅᐳᑦ	
ᐃᖃᐃᓕᓴᕐᕕᖕᒧᑦ.	ᒨᓯᓯᐅᑉ	ᐃᓕᓐᓂᐊᕐᕕᐊᕈᓯᐊᓄᑦ	ᐊᖅᑯᓵᓕᕋᒥᒃ		
ᐃᑦᑐᐊᖅᐳᖅ	ᐃᒐᓛᖓᑦᑎᒍᑦ.	ᐅᔾᔨᕆᕙᐅᒃ	ᒨᓯᓯ	ᐃᒃᓯᕚᖅᑐᖅ	
ᐅᖓᓪᓕᖅᐹᓂ	ᐃᓕᓐᓂᐊᕐᕕᐊᕈᓯᕐᒥ.		
	 ᒨᓯᓯᐅᑉ	ᐃᓕᓐᓂᐊᖃᑎᓕᒫᖏᑦ	ᑎᑎᕋᖅᑐᑦ	ᐃᓕᓴᐃᔨᖓᑦᑕ	
ᑎᑎᕋᖅᑕᖏᓐᓂᒃ	ᐊᑭᓐᓇᒃᑯᑦ	ᐃᔾᔪᐊᖅᓯᓪᓗᑎᒃ,	ᑭᓯᐊᓂ	
ᒨᓯᓯᓕ	ᑎᑎᕋᙱᑦᑎᐊᖅᖢᓂ.	ᐃᔨᒋᑐᐃᓐᓇᖅᖢᓂ	ᐊᑭᓐᓇᕐᒥᒃ,	
ᓂᙵᒃᓯᒪᖅᑰᔨᓪᓗᓂ.	ᓖᑎᐊ	ᐃᓯᕈᓐᓇᕈᓂ	ᖃᐅᔨᓇᓱᒐᔭᕐᓂᕐᒥᓂᒃ	
ᖃᓄᐃᑦᑕᕆᐊᒃᓴᖓᓂᒃ.

	 ᐃᓕᓐᓂᐊᕌᓂᒃᓯᒪᓕᖅᑎᓪᓗᒋᑦ,	ᓖᑎᐊ	ᐅᑕᖅᑭᕗᖅ	ᒨᓯᓯᒥᒃ	
ᐃᓕᓐᓂᐊᕐᕕᐅᑉ	ᓯᓚᑖᓂ.	ᒨᓯᓯ	ᐊᓂᕗᖅ,	ᐊᓕᓚᔪᕐᒥᒡᓗ	ᐴᖅᓯᓪᓗᓂ	
ᓇᖕᒪᒑᕐᒥᓄᑦ.	ᖃᐅᔨᓴᕈᑎᐅᖅᑰᔨᕗᖅ	ᑕᑯᔭᖓ,	ᐅᔾᔨᕆᕗᕐᓗ	
ᐊᐅᐸᖅᑐᒧᑦ	ᑎᑎᕋᕈᓘᔭᖅᓯᒪᔪᖅ	ᑲᓚᐃᙳᐊᖅᑕᖃᐅᖅᖢᓂᓗ.
	 “ᓂᙵᐅᒪᒐᕕᑦ	ᓱᓕ	ᐊᑲᐃᓪᓕᐅᕈᑎᒋᖅᑲᐅᔭᕐᓂᒃ	ᐅᓪᓗᒥ?”	
ᓖᑎᐊ	ᐊᐱᕆᕗᖅ.
	 “ᐋᒃᑲ,	ᖃᓄᐃᙱᑦᑐᖓ,”	ᒨᓯᓯ	ᑭᐅᑳᓪᓚᒃᐳᖅ.	ᓖᑎᐊ	
ᐱᖏᒐᓕᖅᐳᖅ.	ᐱᓱᒃᖢᑎᒃ	ᐊᖏᕐᕋᒧᑦ	ᓂᐸᐃᑉᐴᒃ.

	 ᐅᓐᓄᕈᒻᒥᑕᓕᖅᑎᓪᓗᒋᑦ,	ᒨᓯᓯ	ᓱᓕ	ᓂᐸᐃᑉᐳᖅ.
	 “ᖃᓄᐃᖅᑲᐅᕙ	ᓈᓴᐅᓯᕆᓂᕐᒥᒃ	ᖃᐅᔨᓴᖅᑕᐅᓂᕆᖅᑲᐅᔭᐃᑦ?”	
ᐊᓈᓇᖓ	ᐊᐱᕆᕗᖅ.
	 ᓖᑎᐊᑉ	ᒨᓯᓯ	ᕿᕕᐊᖅᐹ.	ᐅᑯᖓᐃᓐᓇᖅᖢᓂ	
ᐊᒡᒍᐊᓕᕿᓵᖅᑐᖅᑕᒥᓄᑦ	ᐃᔨᒌᓐᓇᖅᐳᖅ.
	 “ᖃᓄᐃᖅᑲᐅᙱᑉᐳᖅ,”	ᒨᓯᓯ	ᐅᖃᖅᐳᖅ.	ᓖᑎᐊ	
ᐃᓱᒫᓗᓪᓚᕆᓕᖅᐳᖅ.	ᒨᓯᓯ	ᓴᒡᓗᓚᐅᖅᓯᒪᙱᒻᒪᑦ	ᐊᖓᔪᖅᑳᖏᓐᓄᑦ.	
ᖃᓄᐃᑦᑐᑭᐊᕐᖑᓇᐃ	ᐊᓂᑯᓗᐊ?

	 ᓂᕆᐊᓂᒃᑲᒥᒃ,	ᒨᓯᓯᒃᑯᒃ	ᐊᑖᑕᒌᒃ	ᐳᓛᕐᕕᖕᒧᐊᖅᖢᑎᒃ.	
ᓖᑎᐊᑉ	ᐃᔨᒋᓪᓗᓂᐅᒃ	ᒨᓯᓯ	ᓇᑎᕐᒧᑦ	ᐃᖏᑦᑐᖅ	ᑕᓚᕖᓴᐅᑉ	
ᖃᓂᒋᔭᒻᒪᕆᑯᓗᐊᓄᑦ.	
	 ᓖᑎᐊ	ᕿᒪᒃᑎᖦᖢᓂ	ᑰᖃᕐᕕᖕᒥ	ᐊᓈᓇᓂ	ᐱᖃᑎᒋᓪᓗᓂᐅᒃ.	
	 “ᒨᓯᓯ	ᐱᖏᒋᓕᕋᒃᑯ,”	ᓖᑎᐊᑉ	ᐊᓈᓇᓂ	ᐅᖃᐅᑎᕚ	
ᓂᐱᑭᓵᖅᖢᓂ.
	 “ᖃᓄᕉᖅ,	ᓖᑎᐊ?”	ᐊᓈᓇᖓ	ᐊᐱᕆᕗᖅ.	
	 “ᐊᑲᐅᙱᑦᑐᓕᖅᑲᐅᖕᒪᑦ	ᐅᓪᓗᒥ	ᐃᓕᓐᓂᐊᕐᕕᖕᒥ	
ᐅᖃᓪᓚᓗᐊᕆᔭᐅᓪᓗᓂ.		ᐃᓱᒪᖕᒥᔪᖓ	ᖃᐅᔨᓴᖅᑕᐅᓂᕆᖅᑲᐅᔭᒥᓂ	
ᐱᑦᑎᐊᖅᑲᐅᓇᓱᒋᓇᒍ,”	ᓖᑎᐊ	ᐅᖃᖅᐳᖅ.

	 ᓖᑎᐊᑉ	ᐊᓈᓇᖓ	ᕿᙳᕐᓕᒫᖅᐳᖅ.	
“ᑕᐃᒪᐃᓚᐅᖅᓯᒪᑦᑎᐊᙱᒻᒪᑦ	ᑲᒪᓇᒻᒪᕆᒃᑐᖅ,”	ᐅᖃᖅᖢᓂ.	
“ᐅᖃᓪᓚᖃᑎᒋᔭᖅᑐᓚᐅᕐᓚᕗᒃ.”
	 ᓖᑎᐊ	ᐳᓛᕐᕕᓕᐊᖃᑎᒋᕚ.
	 “ᒨᓯᓯ,	ᓖᑎᐊᑉ	ᐅᖃᐅᑎᖅᑲᐅᖕᒫᖕᒐᑦ		
ᐊᑲᐃᓪᓕᐅᕈᑎᖃᖅᑲᐅᒐᕕᒡᒎᖅ	ᐃᓕᓐᓂᐊᕐᕕᔅᓯᓐᓂᒃ.		
ᖃᓄᐃᖅᑲᐅᒐᕕᑦ?”	ᐊᐱᕆᕗᖅ.	
	 ᒨᓯᓯ	ᑐᓄᒃᐳᖅ	ᑕᓚᕖᓴᒥᑦ,	ᓖᑎᐊᑉ	ᐅᔾᔨᕆᓪᓗᓂᐅᒃ	
ᐃᔨᑭᓵᖅᑐᖅ	ᕿᓪᓗᕿᐊᑲᑕᒃᖢᓂᓗ.

	 “ᐊᑲᐃᓪᓕᐅᕈᑎᖃᓕᖅᑲᐅᔪᖓ	ᐅᖃᓕᒫᕈᓐᓇᖅᑲᐅᙱᓐᓇᒃᑭᑦ	
ᑎᑎᕋᖅᓯᒪᔪᑦ	ᐊᑭᓐᓇᕐᒥ,”	ᒨᓯᓯ	ᐅᖃᖅᐳᖅ.	“ᓵᒻ	
ᐊᐱᕆᔭᕆᐊᖃᖅᑲᐅᒐᒃᑯ.”	
	 “ᖃᓄᐃᒻᒪᑦ?”	ᐊᓈᓇᖓ	ᐊᐱᕆᕗᖅ.
	 “ᐅᖃᓕᒫᒡᒐᖃᑦᑕᓕᕋᒃᑭᑦ	ᑎᑎᕋᖅᓯᒪᔪᑦ	ᐊᑭᓐᓇᕐᒥᒃ.		
ᐳᔫᖅᑰᔨᖃᑦᑕᕐᒪᑕ,”	ᒨᓯᓯ	ᐅᖃᖅᐳᖅ.	“ᑕᐃᒪᓐᓇ	ᓈᓴᐅᓯᕆᓂᕐᒥᒃ	
ᖃᐅᔨᓴᕈᑎᒥᒃ	ᐱᑦᑎᐊᓚᐅᙱᓚᖓ!”	ᒨᓯᓯ	ᖁᒡᕕᐅᓕᖅᐸᓪᓕᐊᕗᖅ.
	 ᐃᕿᓐᓇᒥᐅᒃ	ᐊᓈᓈᑕ,	ᐊᐱᕆᕚ	ᐃᒪᓐᓇ,	“ᖃᓄᖅ	
ᐊᑯᓂᐅᑎᒋᔪᖅ	ᑕᐃᒪᐃᓕᕋᕕᑦ?”	

	 “ᐱᓇᓱᐊᕈᓰᑦ	ᖃᔅᓰᓐᓇᐃᖅᑲᐃ,”	ᒨᓯᓯ	ᐅᖃᖅᐳᖅ.	“ᑕᐃᒪᙵᑦ	
ᐃᒃᓯᕙᐅᑕᖅᐳᑦ	ᐊᓯᐊᓅᖅᑕᐅᑎᓪᓗᓂᒋᑦ.	ᒫᓐᓇ	ᐃᒃᓯᕚᖃᑦᑕᓕᕋᒪ	
ᐅᖓᓪᓕᖅᐹᓂ,	ᐊᑭᓐᓇᕐᒥᒃ	ᑎᑎᕋᖅᓯᒪᔪᑦ	ᐳᔫᖅᑯᔨᓕᖅᑐᑦ.”	
	 “ᐊᐃᑦᑖᓗᖔ,”	ᓖᑎᐊ	ᑐᖅᖢᓚᕗᖅ.	“ᐊᑭᓐᓇᕐᒦᑦᑐᑦ	ᑎᑎᖅᑲᑦ	
ᐳᔫᖅᑰᔨᔭᕆᐊᖃᙱᑦᑑᒐᓗᐊᑦ,	ᓇᓂᑐᐃᓐᓇᖅ	ᐃᒃᓯᕚᕐᓗᑎᑦ.”
	 “ᖃᓄᐃᒻᒪᑦ	ᐃᓕᓴᐃᔩᑦ	ᐅᖃᐅᑎᓚᐅᙱᑉᐱᐅᒃ	
ᑕᑯᔪᓐᓇᙱᓐᓂᕋᕐᓗᒍᒃ	ᐊᑭᓐᓇᒥ	ᑎᑎᕋᕐᕕᒃᓴᖅ	ᐃᒃᓯᕙᐅᑕᓂ	
ᐅᖓᓪᓕᖅᐹᓂᑦ?”	ᐊᓈᓇᖓ	ᐊᐱᕆᕗᖅ.	
	 “ᐃᓛᒡᓕ	ᐃᓕᓴᐃᔨᒋᒐᒃᑯ,”	ᒨᓯᓯ	ᑭᐅᕗᖅ.	
“ᐊᖓᔪᖅᑲᐅᓯᕐᕕᒋᓗᒍᒃ	ᐅᖃᐅᑎᔪᓐᓇᙱᓐᓇᒃᑯᑦ.”

	 “ᑕᐃᒪᓐᓇᐅᓂᖓᓄᑦ	ᑭᓯᐊᓂ,	ᐱᔪᓐᓇᖅᑐᑎᑦ!”	ᐅᖃᖅᐳᖅ	
ᐊᓈᓇᖕᒐ.	“ᐃᓕᓐᓂᐊᕐᓂᕐᒥᒃ	ᐱᔪᓐᓇᐅᑎᖃᕋᕕᑦ,	ᐃᓕᓴᐃᔨᕕᓪᓗ	
ᐱᔭᒃᓴᕆᓪᓗᓂᐅᒃ	ᐃᑲᔪᕆᐊᖃᖅᖢᓂᑎᑦ	ᐱᔪᓐᓇᕐᓂᓕᒫᒥᓂᒃ.”
	 ᒨᓯᓯ	ᓇᓗᓕᖅᓯᒪᖅᑰᔨᓕᖅᐳᖅ.	“ᖃᓄᖅ	ᑐᑭᖃᕐᒪᑦ	
ᐱᔪᓐᓇᐅᑎᖃᕐᓂᖅ?”	ᐊᐱᕆᕗᖅ.	
	 “ᑕᒪᑐᒥᖓ	ᐃᓕᓐᓂᐊᕈᑎᖃᓚᐅᖅᑐᒍᑦ!”	ᓖᑎᐊ	
ᐅᖃᖅᐳᖅ.	“ᐱᔪᓐᓇᐅᑎᖃᖅᑐᐃᓐᓇᐅᒐᑦᑕ	ᑭᓇᑐᐃᓐᓇᕐᒥᓪᓗ	
ᐊᖅᓵᖅᑕᐅᔭᕆᐊᖃᕐᓇᑕ	ᐱᔪᓐᓇᐅᑎᑦᑎᓐᓂᒃ.	ᐱᔪᓐᓇᐅᑎᑦᑎᓐᓄᑦ	
ᐃᑲᔪᖅᓯᖅᑕᐅᔪᓐᓇᕋᑦᑕ	ᐱᔪᓐᓇᕐᓂᓕᒫᑦᑎᓐᓂᒃ	
ᐃᓅᑦᑎᐊᕈᓐᓇᖁᓪᓗᑕ.”	

	 “ᐄᑦᑎᐊᒻᒪᕆᒃ,	ᓖᑎᐊ,”	ᐅᖃᖅᐳᖅ	ᐊᓈᓇᖕᒐ.		
“ᐱᔪᓐᓇᐅᑎᖃᖅᑐᑎᑦ	ᐃᓕᑦᑎᔪᓐᓇᕐᓂᕐᒥᒃ,	ᓲᕐᓗ	ᐱᔪᓐᓇᐅᑎᖃᕋᕕᑦ	
ᐊᖏᕐᕋᖃᕐᓂᕐᒥᒃ,	ᓂᕿᖃᕐᓂᕐᒥᒡᓗ	ᐊᒻᒪ	ᐃᒪᖃᕐᓂᕐᒥᒃ,	
ᐊᒻᒪᓗᑦᑕᐅᖅ	ᐃᓚᖃᕐᓂᕐᒥᒃ	ᓇᒡᓕᒍᓱᒃᑐᓂᒃ.”
			 “ᐃᓕᑦᑎᓚᐅᕐᒥᔪᒍᑦ	ᐱᔪᓐᓇᐅᑎᖃᕋᕕᑦ	ᐅᖃᕈᓐᓇᕐᓂᕐᒥᒃ	
ᐃᓱᒪᒋᔭᕐᓂᒃ	ᐃᓐᓇᕐᓂᓪᓗ	ᑐᓴᖅᑕᐅᔭᕆᐊᖃᖅᖢᑎᑦ	ᐅᖃᖅᑕᑎᓪᓗ	
ᐃᓱᒪᒋᔭᐅᑦᑎᐊᕆᐊᓖᑦ,”	ᓖᑎᐊ	ᐅᖃᖅᐳᖅ.	“ᑕᐃᒪᓕ	
ᐱᔪᓐᓇᐅᑎᖃᖅᐳᑎᑦ	ᐃᓕᓴᐃᔨᖕᓄᑦ	ᐅᖃᕐᓂᕐᒥᒃ	ᑭᙴᒪᒋᔭᕐᓂᒃ.”
	 ᒨᓯᓯ	ᖁᖓᑉᐸᓪᓕᐊᓕᖅᐳᖅ.	“ᑐᑭᓯᖅᑰᖅᐳᖓ,”	ᐅᖃᖅᐳᖅ.		
“ᐱᖃᑎᒋᓂᐊᖅᐸᕐᒪ	ᐅᖃᖃᑎᒋᔭᖅᑐᓕᕈᒃᑯ	ᖃᐅᒃᐸᑦ,	ᐊᓈᓈᒃ?”	
	 “ᓲᖃᐃᒻᒪᑦ!”	ᐊᓈᓇᖓ	ᐅᖃᖅᐳᖅ.	

	 ᖃᐅᑎᓪᓗᒍ,	ᒨᓯᓯᐅᑉ	ᐊᓈᓇᖓ	ᐃᓕᓐᓂᐊᕐᕕᓕᐊᖃᑎᒋᕚ	
ᐃᑲᔪᕆᐊᖅᑐᖅᖢᓂ	ᒨᓯᓯᒥᒃ	ᐅᖃᖃᑎᖃᖅᑎᓪᓗᒍᒃ	ᐃᓕᓴᐃᔨᒥᓂᒃ.	
ᒨᓯᓯ	ᑲᑉᐱᐊᓱᕈᔪᒃᑲᓗᐊᖅᖢᓂ,	ᑭᓯᐊᓂ	ᐃᓕᓴᐃᔨᖓ	
ᑐᑭᓯᐊᑦᑎᐊᓚᐅᕐᒪᑦ.	ᒨᓯᓯ	ᓯᕗᓪᓕᕐᓄᑦ	ᐃᒃᓯᕙᐅᑕᖅᑖᖅᑎᑉᐹ	
ᐅᖃᐅᑎᓪᓗᓂᐅᒡᓗ	ᑎᑎᕋᒃᑲᓐᓂᕈᓐᓇᕐᓂᕋᖅᖢᓂᐅᒃ	ᓈᓴᐅᓯᕆᓂᕐᒥᒃ	
ᖃᐅᔨᓴᖅᐅᑎᒥᒃ.	
	 “ᖁᔭᓐᓇᒦᒃ	ᐅᖃᖅᑲᐅᒐᕕᑦ,	ᒨᓯᓯ,”	ᐃᓕᓴᐃᔨᖓ	
ᐅᖃᖅᐳᖅ.	“ᐱᒃᑯᒋᕙᒋᑦ	ᐅᖃᐅᑎᔪᓐᓇᖅᑲᐅᒐᕕᖖᒐ	ᑭᙴᒪᒋᔭᕐᓂᒃ	
ᐃᑲᔫᑎᐅᓂᐊᖅᑐᒥᒃ	ᐃᓕᓐᓂᐊᑦᑎᐊᒃᑲᓐᓂᕈᑎᒋᓂᐊᖅᑕᕐᓂᒃ!”		
	 ᒨᓯᓯ	ᖁᖓᕕᒡᔪᐊᓕᖅᐳᖅ.	ᐊᑲᐅᓯᓇᖅᑐᕕᓂᐅᕗᖅ	
ᐅᖃᐅᓯᖃᕆᐊᒃᓴᖅ	ᐱᔾᔪᑎᒥᓂᒃ	ᐱᔪᓐᓇᐅᑎᒥᓂᒡᓗ.

	 ᓖᑎᐊᒃᑯᒃ	ᒨᓯᓯᒃᑯᒃ	ᐊᖏᕐᕋᖅᐴᒃ	ᐅᓪᓗᕈᒻᒥᑕᕆᐊᖅᖢᑎᒃ,	
ᐊᓈᓇᖓᑦ	ᐊᖏᕐᕋᖅᓯᒪᓕᕇᖅᑎᓪᓗᒍ.	ᐅᖄᓚᖃᑎᖃᖅᖢᓂ.
	 ᐅᐊᑦᑎᐊᕈᙳᖅᑎᓪᓗᒍ,	ᐊᓂᖅᓴᐅᒥᓚᐅᖅᖢᓂ	ᐅᖄᓚᐅᑦ	
ᐃᓕᕚ.	
	 “ᐃᔨᓕᕆᔨ	ᐱᓇᓱᐊᕈᓯᐅᓛᖅᑐᒥ	ᑎᑭᓐᓂᐊᖅᑑᒐᓗᐊᖅ	
ᑭᓯᐊᓂ	ᐅᐸᒡᕕᒃᓴᐃᑦ	ᑕᑕᑦᑐᑦ,”	ᐅᖃᖅᖢᓂ.	“ᐅᑎᓚᐅᔾᔮᓇᓂᓗ	
ᑕᖅᑭᒐᓴᖕᓄᑦ.”
	 “ᐃᔨᓕᕆᔩ?”	ᒨᓯᓯ	ᐊᐱᕆᕗᖅ.	“ᐃᓛᒃ	ᐃᒡᒐᒃᑖᕈᒪᙱᓐᓇᒪ!”	
	 ᐃᓱᒫᓗᒍᑎᖃᐃᓐᓇᖅᐳᖅ	ᑕᐃᒪᓐᓇᐅᓂᐊᕐᓂᖓᓂᒃ.	
ᐃᒡᒐᒃᑖᕈᓂᖃᐃ	ᐃᔪᕐᓇᕋᔭᖅᐸ?

	 ᐊᓈᓇᖓ	ᖁᖓᑉᐳᖅ.	“ᐃᖅᑲᐅᒪᕕᑦ	ᐅᖃᐅᓯᕆᓚᐅᖅᑕᑦᑎᓐᓂᒃ	
ᐃᑉᐸᒃᓴᖅ?	ᐱᔪᓐᓇᐅᑎᖃᖅᑐᑎᑦ	ᐱᒋᐊᖃᕐᓂᕐᒥᒃ	ᑭᙴᒪᔭᕐᓂᒃ	
ᐃᓕᓐᓂᐊᑦᑎᐊᕈᓐᓇᖁᓪᓗᑎᑦ	ᐱᔪᓐᓇᕐᓂᓕᒫᕐᓂᒃ.	ᐃᒡᒐᖃᕈᕕᑦ	ᐊᑭᓐᓇᕐᒥᒃ	
ᑕᑯᑦᑎᐊᕈᓐᓇᖅᓯᓇᔭᖅᑐᑎᑦ,	ᐃᓕᑦᑎᕙᓪᓕᐊᑦᑎᐊᓕᕐᓗᑎᓪᓗ!”
	 ᒨᓯᓯ	ᖃᐅᔨᒪᕗᖅ	ᐊᓈᓇᖓ	ᓱᓕᓂᖓᓂᒃ.	“ᐃᒻᒪᖄ	ᐃᒡᒐᖃᕐᓂᖅ	
ᖃᓄᐃᓗᐊᙱᑦᑐᖅ,”	ᐅᖃᖅᐳᖅ.
	 “ᐊᓈᓈᒃ,	ᒨᓯᓯ	ᐃᔨᓕᕆᔭᐅᓵᓕᙱᒃᑯᓂ,	ᖃᓄᕐᓕ	
ᐃᒡᒐᒃᑖᕋᔭᕐᒪᑦ?”	ᓖᑎᐊ	ᐊᐱᕆᕗᖅ.
	 “ᐅᖄᓚᒡᕕᒋᓂᐊᖅᐸᕋ	ᑎᑎᕋᕐᕕᒃ	ᐃᖃᓗᖕᓂ	ᐃᑲᔪᖅᓯᓲᑦ	
ᓄᑕᖅᑲᓂᒃ	ᓄᓇᕗᒻᒥ	ᐱᔪᓐᓇᐅᑎᒥᖕᓂᒃ	ᐊᑐᓕᖅᑎᑦᑎᓇᓱᒃᑐᓂᒃ,”	
ᐊᓈᓇᖓ	ᐅᖃᖅᐳᖅ.	“ᖃᐅᔨᒪᓂᐊᖅᑐᑦ	ᖃᓄᖅ	ᐱᔭᕆᐊᒃᓴᖅ.”

	 ᒨᓯᓯ	ᕿᙳᕐᓕᒫᖅᐳᒃ.	“ᐅᐊᑦᑎᐊᕈᐊᐃ,	ᖃᓄᖅ	ᑐᑭᖃᕐᒪᑦ	
‘ᐃᑲᔪᖅᓯᕐᓂᖅ?’”	ᒨᓯᓯ	ᐊᐱᕆᕗᖅ.
	 “ᐃᒪᓐᓇ	ᑐᑭᖃᖅᑐᖅ	ᐅᖃᕋᓱᖕᓂᖅ	ᐃᒻᒥᓂᒃ	ᐊᓯᒥᒡᓘᓐᓃᑦ	
ᐱᔾᔪᑎᖃᕐᓗᓂ,”	ᐊᓈᓇᖓᑦ	ᑐᑭᓯᓇᖅᓯᑎᑦᑎᒋᐊᖅᐳᖅ.	“ᐱᓗᐊᖅᑐᒥᒃ	
ᐱᔪᓐᓇᐅᑎᒥᒃ	ᐊᑐᖅᑎᑦᑎᓇᓱᖕᓂᕐᒥᒃ.”
	 “ᐊᓱᐊᐃᓐᓄᒃ!”	ᒨᓯᓯᒃᑯᒃ	ᐅᖃᖅᐳᒃ.
	 “ᐅᖄᓚᒃᑲᓐᓂᕆᐊᖃᕋᒪ,”	ᐊᓈᓇᖓ	ᐅᖃᖅᐳᖅ.	
	 ᒨᓯᓯᒃᑯᒃ	ᓖᑎᐊᒃᑯᒃ	ᖁᙱᐊᖅᐴᒃ	ᐊᓈᓇᖓᑦ	ᐅᖄᓚᑎᓪᓗᒍ	
ᐊᓯᐊᓄᓪᓗ	ᐅᖄᓚᒃᑲᓐᓂᖅᑎᓪᓗᒍ.	
	 ᐅᖄᓛᓂᒃᑲᒥ,	ᐅᖄᓚᐅᑦ	ᐃᓕᒐᒥᐅᒃ	ᖁᖓᑉᐳᖅ.

	 “ᑐᓴᒐᒃᓴᑦᑎᐊᕙᒃ!”	ᐊᓈᓇᖓ	ᐅᖃᖅᐳᖅ.	“ᑎᑎᕋᕐᕕᖕᒦᑦᑑᑉ	
ᐃᖃᓗᖕᓂ	ᐅᖃᐅᑎᕋᑖᖅᑖᖓ	ᐅᖄᓚᖁᓪᓗᓂᖓ	ᐃᔨᓕᕆᔨᒧᑦ	
ᑕᑯᔭᐅᔪᒃᓴᓄᑦ	ᐃᓕᔭᐅᖁᓪᓗᖓ.	ᑕᑯᔭᐅᔪᒃᓴᙳᖅᑐᑎᑦ,	ᒨᓯᓯ!”
	 “ᑕᒡᕙ	ᑕᐃᒪᐃᑉᐸ	ᐃᑲᔪᖅᓯᕋᕕᑦ	ᐱᔪᓐᓇᐅᑎᓐᓂᒃ	
ᐊᑐᓕᖁᓪᓗᖓ?”	ᒨᓯᓯ	ᐊᐱᕆᕗᖅ.
	 “ᐄ,	ᐃᕝᕕᑦᑕᐅᖅ	ᐱᔪᓐᓇᐅᑎᖕᓂᒃ	
ᐊᑐᓕᖅᑎᑦᑎᓇᓱᖅᑲᐅᖕᒥᔪᑎᑦ	ᐱᔾᔪᑎᖃᖅᖢᑎᑦ	ᐱᓇᐃᓗᑕᕐᓂᒃ	
ᐃᓕᓐᓂᐊᕐᕕᖕᒥ,	ᒨᓯᓯ!”	ᓖᑎᐊ	ᐅᖃᖅᐳᖅ.
	 “ᐄᑦᑎᐊᒻᒪᕆᒃ!”	ᐊᓈᓇᖓᑦ	ᐅᖃᖅᐳᖅ.	“ᐱᒃᑯᒋᑦᑎᐊᖅᑕᔅᓯᒃ	
ᑕᒪᔅᓯᒃ.”	

	 ᐅᓪᓗᐃᑦ	ᖃᔅᓰᓐᓇᐃᑦ	ᖄᖏᖅᑎᓪᓗᒋᑦ,	ᒨᓯᓯᒃᑯᒃ	ᓖᑎᐊᒃᑯᒃ	
ᐊᖏᕐᕋᖅᑎᓪᓗᒋᒃ	ᐃᓕᓐᓂᐊᕐᕕᖕᒥᑦ	ᐊᓈᓇᑎᒃ	ᑕᑯᕙᔾᔪᒃ	ᐅᑕᖅᑭᔪᖅ	
ᒪᔪᕋᐅᒻᒥ.	ᖁᖓᑦᑐᖅ.
	 “ᐃᔨᓕᕆᔨᐅᑉ	ᑎᑎᕋᕐᕕᖓᓂᑦ	ᐅᖄᓚᔪᖃᖅᑲᐅᖕᒪᑦ,”	
ᐅᖃᖅᐳᖅ.	“ᐱᕕᖃᓕᖅᑐᖅ	ᐅᓪᓗᑐᐃᓐᓇᕐᒥᒃ.	ᐊᓕᐊᓇᐃᑦ	
ᐃᑲᕐᕋᖅᑖᖅᑎᑕᐅᖁᓚᐅᕋᑦᑎᒋᑦ	ᑕᑯᔭᐅᔪᓐᓇᖅᓯᑦᑏᔪᓄᑦ!”
	 “ᕼᐄᔮ!”	ᓖᑎᐊ	ᐅᖃᖅᐳᖅ	ᖁᕕᐊᓱᒃᖢᓂ.	ᒨᓯᓯ	
ᓱᖅᑯᐃᖅᓯᕗᖅ	ᐊᓈᓇᖓᓗ	ᓇᔭᖓᓗ	ᖁᕕᐊᓱᑦᑎᐊᕐᓂᖏᓐᓂᒃ.	
	 “ᐃᒡᒐᒃᑖᕐᓗᓂ	ᐊᓕᐊᓇᐃᓐᓇᔭᖅᑐᒃᓴᐅᕗᖅ,”	ᐅᖃᖅᖢᓂ.
	 “ᕿᓂᖃᑎᒋᓂᐊᖅᐸᒋᑦ	ᐃᒡᒑᖕᓂᒃ	ᐱᐅᔪᐊᓘᖕᓂᒃ,”	ᓖᑎᐊ	
ᐅᖃᖅᐳᖅ.

	 ᐅᓪᓗᑐᐃᓐᓇᐅᓕᖅᑎᓪᓗᒍ,	ᒨᓯᓯᒃᑯᒃ	ᓖᑎᐊᒃᑯᒃ	
ᐃᔨᓕᕆᔨᓕᐊᖃᑕᐅᕗᒃ	ᐊᓈᓇᒥᖕᓂᒃ.
	 ᑕᑯᔭᐅᕌᓂᒃᑲᒥ,	ᒨᓯᓯ	ᐊᑎᙳᐊᑲᑕᒃᐳᖅ	ᐊᔾᔨᒌᙱᕈᓘᔭᖅᑐᓂᒃ	
ᐃᒡᒐᖕᓂᒃ.	
	 ᓖᑎᐊᑉ	ᐃᑲᔪᖅᖢᓂᐅᒃ	ᓇᓂᓯᕗᖅ	ᓈᒻᒪᑦᑎᐊᖅᑑᖕᓂᒃ.	
ᐊᑯᓂᒍᓱᓕᖅᖢᓂ	ᐃᒡᒐᒃᓯᒪᓗᓂ	ᓄᑖᕋᐃᓐᓅᖕᓂᒃ	
ᐃᓕᓐᓂᐊᕆᐊᓛᕆᐊᒃᓴᖅ.	

